
SUĠĠERIMENTI

Il-Kumitat għall-Industrija, ir-Riċerka u l-Enerġija jistieden lill-Kumitat għall-Affarijiet 
Barranin, bħala l-kumitat responsabbli, biex jinkorpora s-suġġerimenti li ġejjin fil-mozzjoni 
għal riżoluzzjoni tiegħu:

Daħla

1. Jixtieq li s-Samit tal-Unjoni għal-Mediterran (UM) fis-7 u t-8 ta' Ġunju 2010 f'Barċellona 
turi l-appoġġ kontinwu tal-UE għal kooperazzjoni aktar mill-qrib ma' sħabha tan-
Nofsinhar tal-Mediterran dwar l-ottimizzazzjoni tal-iskemi nazzjonali ta' appoġġ; l-
iżvilupp ta' pożizzjonijiet komuni fuq kwistjonijiet regolatorji fil-qasam tal-enerġija, bl-
għajnuna tal-Assoċjazzjoni ta' Regolaturi Mediterranji għall-elettriku u l-Gass 
(MEDREG) u ċ-Ċentru Euro-Maxrek tal-Gass; il-kooperazzjoni trans-Mediterranja fuq l-
enerġija li tiġġedded; u l-iskambju tal-aqwa prattiki u l-progress teknoloġiku permezz ta' 
inizjattivi u sħubijiet bħalma huma l-Proċess ta' Barċellona, il-Politika Ewropea tal-
Viċinat, it-Trattat tal-Komunità tal-enerġija Ewro-Magreb u l-programm MED-ENEC 
dwar l-effiċjenza fl-enerġija fis-settur tal-bini;

L-infrastruttura u l-forniment

2. Jappoġġa l-promozzjoni ta' interkonnessjonijiet Ewro-Mediterranji fis-setturi tal-elettriku, 
il-gass u ż-żejt bil-għan li tittejjeb is-sigurtà tal-provvista tal-enerġija; jenfasizza l-
importanza li ċ-ċirkuwitu tal-Mediterran għall-elettriku jiġi kkompletat u jappoġġa l-
iżvilupp ta' kuritur tal-gass fin-Nofsinhar; jinkoraġġixxi l-użu ta' flussi lura fejn dan ikun 
ġustifikat f'termini ta' sigurta, effikaċja tan-nefqa u vijabbiltà;

L-enerġija mix-xemx u dik mir-riħ

3. Jenfasizza l-fatt li l-Mediterran għandu potenzjal enormi, u li ħafna minnu għadu ma ġiex 
sfruttat, fil-qasam tal-enerġiji rinnovabbli bħalma huma l-enerġija mix-xemx, mir-riħ jew 
mill-flussi tal-ilma;

4. Isejjaħ għal appoġġ qawwi għall-Pjan Solari Mediterranju (MSP) minħabba li għandu l-
għan li, sal-2020, l-użu tal-enerġija mix-xemx u minn sorsi rinnovabbli oħra għall-
ġenerazzjoni tal-enerġija jikber għall-mira ambizzjuża ta' 20 GW ta' kapaċità installata 
addizzjonali, u li jwassal għal iffrankar ta' 20% madwar il-Mediterran;

5. Jenfasizza s-sinifikat ulterjuri tal-MSP għall-iżvilupp ekonomiku tal-pajjiżi tan-Nofsinhar 
tal-Mediterran, f'termini tal-provvista ta' kapaċità elettrika addizzjonali domestika, tat-
tisħiħ ta' infrastrutturi tal-grids u l-irfid tal-ħolqien ta' settur industrijali ġdid tal-
manifattura ta' komponenti solari (bl-impjiegi assoċjati), u f'dan ir-rigward, isejjaħ għal 
pjan ta' azzjoni prattiku li għandu jitfassal abbażi tad-dokument ta' strateġija;

6. Jinnota li għadd ta' inizjattivi industrijali fir-reġjun tal-Mediterran (bħad-DESERTEC) 
għandhom il-potenzjal li jkollhom effett pożittiv fuq is-sigurtà tal-enerġija, l-ambjent, l-
iżvilupp sostenibbli u t-tkabbir tan-netwerks tal-enerġija, u jsejjaħ biex jittieħdu passi 

prattiċi għat-twettiq tagħhom; jenfasizza, fl-istess waqt, li dawn il-proġetti għandhom 
jiġġeneraw valur miżjud dirett għas-soċjetajiet lokali li fihom huma bbażati billi jattivaw 
l-istakeholders lokali, jiffaċilitaw it-trasferimenti tat-teknoloġiji u jippermettu l-iżvilupp 
ta' netwerks u infrastrutturi effiċjenti li jkunu wkoll adatti għall-użu lokali, u b'hekk 
jagħtu spinta lill-ekonomija lokali, jikkontribwixxu għal-koeżjoni soċjali u jappoġġaw 
aktar żvilupp fir-reġjuni konċernati;

7. Jisħaq fuq l-importanza ta' proġetti fis-settur tal-enerġija rinnovabbli li mhux biss 
jikkontribwixxu għall-iżvilupp ekonomiku tal-pajjiżi tal-UM, speċjalment dawk tax-xatt 
tan-Nofsinhar tal-Mediterran, imma wkoll jikkostitwixxu element strutturali ta' 
kooperazzjoni fi ħdan l-UM;

Il-kooperazzjoni industrijali

8. Isejjaħ għat-twaqqif ta’ qafas regolatorju u istituzzjonali bbażat fuq it-trasparenza u l-
prevedibbiltà madwar ir-reġjun Ewro-Mediterranju sabiex jinkoraġġixxi l-industrija, il-
kummerċ, u r-riċerka u l-iżvilupp bil-għan li jinkiseb tkabbir ekonomiku koerenti;

9. Jenfasizza l-importanza tal-istabbiliment ta' politiki industrijali biex itejbu l-ekonomiji 
tal-iskala, filwaqt li jappoġġaw l-impriżi żgħar u ta' daqs medju (SMEs) u jsaħħu s-setturi 
tat-teknoloġija avvanzata; jistieden lill-pajjiżi membri u l-istituzzjonijiet tal-Unjoni għall-
Mediterran biex jieħdu rwol attiv fl-appoġġ tal-SMEs, b'enfasi partikolari fuq servizzi 
finanzjarji effiċjenti u l-għajnuna teknika u amministrattiva, biex b'hekk tinħoloq bażi 
intraprenditorjali qawwija, speċjalment fis-setturi li jikkontribwixxu għat-tkabbir 
ekonomiku fil-pajjiżi tal-Mediterran;

10. Jenfasizza l-importanza tan-negozjati kurrenti dwar iż-Żona Ewro-Mediterranja ta' 
Kummerċ Ħieles u jħeġġeġ lill-pajjiżi membri tal-UM biex jaħdmu ħalli jarmonizzaw il-
pożizzjonijiet tagħhom fil-kuntest tan-negozjati tad-WTO;

Il-kooperazzjoni u t-taħriġ fix-xjenza u t-teknoloġija

11. Jenfasizza l-importanza tar-riċerka u l-iżvilupp bħala parti minn strateġija għall-irkupru u 
l-kompetittività għall-pajjiżi tax-xatt tan-Nofsinhar tal-Mediterran, u jsejjaħ biex tiġi 
intensifikata u kkoordinata aħjar il-kooperazzjoni xjentifika u teknoloġika bejn l-istati tar-
reġjun tal-Mediterran; jappoġġa l-inizjattiva tal-Università Ewropea Mediterranja u l-
ħolqien ta' Żona Ewro-Mediterranja tal-Edukazzjoni Ogħla u tar-Riċerka', kif maħsuba 
fid-Dikjarazzjoni ta' Catania fid-29 ta' Jannar 2006;

12. Jenfasizza l-ħtieġa li jiġu promossi l-iskambji tal-aqwa prattiki u l-mobilità tar-riċerkaturi 
u jsejjaħ għall-programmazzjoni konġunta tar-riċerka f'diversi oqsma – inkluża r-riċerka 
tal-baħar u r-riċerka dwar il-protezzjoni ċivili (eż. rigward id-diżastri naturali), kif ukoll 
ir-riċerka dwar kwistjonijiet tas-saħħa, dawk soċjali u dawk ambjentali – bl-involviment 
tal-istakeholders lokali u tas-soċjetà ċivili; jesprimi l-appoġġ tiegħu għall-idea li jiġi 
stabbilit u żviluppat istitut Ewro-Mediterranju għan-nirien tal-foresti;

13. Isejjaħ għal aktar promozzjoni u appoġġ għall-inizjattiva 'Solari għall-Paċi' fi ħdan il-

qafas tal-Proġett Ewro-Mediterranju għal-Integrazzjoni tas-Suq tal-Enerġija (MED-
EMIP);

14. Jirrakkomanda li l-pajjiżi li qed jieħdu sehem fil-proċess Ewro-Mediterranju jissieħbu fl-
inizjattiva 'bliet intelliġenti' prevista fil-Pjan Strateġiku dwar it-Teknoloġija tal-Enerġija 
(SET Plan);

Il-gass naturali likwidu (LNG)

15. Jisħaq li l-miri klimatiċi 20-20-20 se jkollhom effett sinifikanti fuq id-domanda għall-
gass, u għaldaqstant il-ħolqien ta' pjan ta' azzjoni dwar l-LNG għal-pajjiżi membri tal-
Unjoni għall-Mediterran itejjeb id-diversità u s-sigurtà tal-provvista, speċjalment għall-
pajjiżi li jserrħu fuq fornituri esklussivi;

16. Jenfasizza l-importanza tal-progress fit-teknoloġija tal-LNG u tal-investimenti fil-
kapaċità tal-bastimenti tat-trasport tal-LNG u fit-terminals għall-rikonverżjoni tal-LNG 
f'gass; jinnota li, flimkien mal-iżvilupp tal-infrastrutturi, is-sigurtà marittima hija 
neċessità wkoll;

L-ICT

17. Jirrakkomanda li l-pjan ta' azzjoni BB-MED (it-teknoloġija satellitari u tal-broadband) 
għandha tingħata appoġġ.

